
YOSHLAR – KELAJAK POYDEVORI 

 

Xudoynazarova Sadoqat Chorshanbi qizi 

TerDU Yuridik fakulteti talabasi 

 

Annotatsiya: Ushbu maqolada yoshlarga oid davlat siyosati, iste’dodli 

yoshlarni qo‘llab-quvvatlash uchun olib borilayotgan islohotlar, qizlarning yanada 

ilmli bo‘lishi uchun berilayotgan imkoniyatlar muallif tomonidan yoritilgan. 

Kalit so‘zlar: yoshlarga oid davlat siyosati, ijtimoiy muhofaza qilish, prezident 

maktablari, “Temurbeklar” maktabi, ijod va ixtisoslashtirilgan maktablar, Yoshlar 

forumi, Yangi Uchinchi Renessans, ta’lim islohotlari, beshta muhim tashabbus va 

hokazo. 

 

O‘zbekiston – yoshlar mamlakati. Shuning uchun biz yoshlarni ta’lim-

tarbiyamiz va kamolotimizga davlatimiz tomonidan alohida e’tibor qaratilmoqda. 

O‘zbekiston Respublikasining “Yoshlarga oid davlat siyosatining asoslari 

to‘g‘risida”gi qonunda yoshlarni huquqiy va ijtimoiy muhofaza qilish, iste’dodini 

qo‘llab-quvvatlash masalalari qamrab olingan. Bugungi kunda mamlakatimizda 

iqtidorli, iste’dodli yoshlarni qo‘llab-quvvatlash maqsadida Prezident maktablari, 

“Temurbeklar” maktabi, ijod va ixtisoslashtirilgan maktablari tashkil etildi. 

O‘zbekiston Respublikasi Prezidenti Sh.M.Mirziyoyev 2020-yil 25-dekabrda 

o‘tkazilgan Yoshlar forumida “Yoshlar – O‘zbekistonning eng katta boyligi, bebaho 

xazinasi” mavzusida nutq so‘zlab, mamlakatimiz yoshlariga qarata: “Sizlarni 

O‘zbekistonning eng katta boyligi, bebaho xazinasi sifatida qadrlayman. Biz 

yurtimizda qanday islohotlarga qo‘l urmaylik, avvalo siz kabi yoshlarga, sizlarning 

kuch-g‘ayratingiz va azmi-shijoatingizga suyanamiz. Biz oila, maktabgacha ta’lim, 

maktab va oliy ta’limni hamda ilmiy-madaniy dargohlarni bo‘lg‘usi Renessansning 

eng muhim bo‘g‘inlari deb hisoblaymiz”, - deya ta’kidladilar. Zamonaviy ta’lim-

tarbiya Yangi Uchinchi Renessansning mustahkam poydevori va ustuni ham 

hisoblanadi.    

Оliy ta’lim sohasidagi islohotlar va imkoniyatlar biz yoshlarni malakali mutaxassis 

bo’lib hayotga kirib kelishimizda muhim omil bo‘lmoqda. So‘nggi yillarda Oliy 

ta’lim sohasida qator me’yoriy-huquqiy hujjatlar ishlab chiqilmoqda va bu o‘z 

navbatida, yoshlarning intilish va iqtidorini qo‘llab-quvvatlash, rag‘batlantirishda, 

rahbar mutaxassislarning boshqaruv salohiyatini yuksaltirishda yangi tizimni 

shakllantirdi. Biz yoshlarni xursand qiladigan jihati shundaki, bugungi zamon 

talablari va ijtimoiy-iqtisodiy o‘zgarishlar sharoitida yoshlarning talab va 

ehtiyojlarini o‘rganib, yangidan yangi imtiyoz va imkoniyatlar eshigi ochib 

berilmoqda. 

Yurtboshimizning yoshlar kelajagiga qaratayotgan doimiy e’tibori, ayniqsa, ta’lim 

islohotlarida yaqqol ko‘zga tashlanmoqda. Bu qilinayotgan ishlar va islohotlarning 

yutug‘i yoshlarning davlat hamda qonunlarga ishonchini kuchaytirmoqda. Xorijiy 

ta’lim muassasalaridan o‘zimizdagi oliy o‘quv yurtlariga o‘qishini ko‘chirish, test 

jarayonlari, bir vaqtning o‘zida 5 ta OTMda o‘z bilim saviyasini sinab ko‘rishi 

yoshlarga e’tiborning yorqin misolidir. Yoshlar uchun, ayniqsa, qizlarning yanada 

ilmli bo‘lishi uchun, Prezident huzuridagi Davlat boshqaruvi akademiyasiga xotin-

qizlar uchun 30 foiz maqsadli kvota ajratish masalasi ko‘tarilgan boʻlsa, hozirda, 

Oʻzbekiston Respublikasi Prezidentining 2019-yil 26-fevraldagi qarorida Ichki ishlar 

organlari xodimlari farzandlariga davlat oliy taʼlim muassasalari hamda Oʻzbekiston 

Respublikasi Mudofaa vazirligi, Ichki ishlar vazirligi, Milliy gvardiyasi va Davlat 

bojxona qoʻmitasining oliy va oʻrta maxsus taʼlim muassasalariga oʻqishga kirish 

uchun imtiyozlar belgilangandi hamda  terrorizm va jinoyatchilikka qarshi kurashish,  

jamoat xavfsizligini taʼminlash chogʻida halok boʻlgan yoki olgan tan jarohati tufayli 

nogiron boʻlib qolgan ichki ishlar organlari xodimlarining farzandlariga tavsiyanoma 

asosida oliy taʼlim muassasalariga kirishda tanlovsiz, belgilangan qabul 

parametrlaridan tashqari davlat granti asosida oʻqishga kirish imtiyozi berildi.  

Mamlakatimizda yoshlarni o‘z hayotiy o‘rniga ega, bilimli va yuksak salohiyatli qilib 

tarbiyalashga juda katta e’tibor qaratilyapti. Xalqimizning ertasi qanday bo‘lishi 

yoshlarning bugun qanday ta’lim-tarbiya olishiga bog‘liq. Har tomonlama mukammal 

inson bo’lish uchun faqatgina bilimning o‘zigina kifoya qilmas ekan. Balki, bilim 

bilan birgalikda, insonparvarlik, vatanparvarlik xislatlari ham shakllanib borishi 

lozim. Davlatimiz rahbari tomonidan barcha sohalar qatori yurtimizda yoshlarni har 

tomonlama yetuk va komil inson qilib tarbiyalash, ularning intilish va tashabbuslarini 

qoʻllab-quvvatlash, isteʼdod va salohiyatlarini roʻyobga chiqarish uchun qulay 

sharoitlar yaratishga ham eʼtibor qaratilmoqda. Xorijdagi tengdoshlarimiz bilan ilm-

fan, madaniyat, tadbirkorlik, sport va boshqa sohalarda faol muloqotda boʻlishimiz, 

oʻzimizning salohiyatimizni dunyo miqyosida namoyon etishimiz uchun katta muhit 

shakllandi. Hammamizga ma‘lumki, davlatimiz rahbari ijtimoiy, ma‘naviy-ma‘rifiy 

sohalardagi ishlarni yangi tizim asosida yo‘lga qo‘yish bo‘yicha 5 ta muhim 

tashabbusni ilgari surgan edi. Aynan, mana shu 5 ta tashabbus yoshlar uchun, 

ularning o‘z qobiliyatini namoyon qilishi uchun keng yo‘l ochdi.  

Xulosa qilib aytishimiz mumkinki, milliy ma’rifatparvar, shoir, dramaturg Abdulla 

Avloniy ta’kidlaganlaridek: “Har bir millatning saodati, davlatlarning tinchligi va 

rohati yoshlarning yaxshi tarbiyasiga bog’liq” ligini unutmasligimiz darkor. 

